
Mucchi mucchi co-a sprescia de derê,

Mêzi vestii, e mêzi da vestî,

Andando tutti dui in punta de pê

Han ammiôu pe-a ciû curta de sciortî;

E se son parçi de trovâse in porto

Vedendo a porta senza faero morto,



Ma sciortindo de là coscì a taston,

Mentre amiavan se o tempo o fosse bello,

Dixan che gh’è ciuvûo zu da-o barcon

Un pö d’aegua de rêusa in sciô cappello;

E coscì con tant’umido dattorno

Gh’è vosciûo pe sciugâse tutto o giorno;



E doppo ëse sciughae se gh’è attacôu

Un mâ de denti ch’o n’è ancon finīo:

Tosto tutti i rimeddj han zà tentôu,

E de tanti nisciûn ghe n’è riuscīo:

Se ne prêuvan di nêuvi inutilmente,

St’atr’anno ghe mandiêmo o cavadente.








Emigrazion in America
(Da O Canocciale de Savon-na pe-o 1843)


Passeggiando un-na mattin

De mi solo in compagnia,

Me n’andâvo cian cianin

Tutto sciù a santa Luçia.



L’ëa de stae: spontava o Sô

Feua da ponta dell’Armetta,

Indöando un-na nuvoetta

Che a miâla l’ëa un amô.



Non gh’ëa vento: e o mâ o faxeiva

In sciâ spiaggia un mauxettin

Coscì doçe, che pareiva

Ch’o ghe voesse dâ un baxin.



Arrivôu dâ Sanitae,

Cose voei? me son fermôu:

E, doppo ëseme destiôu.

Me vortêi un pö inderrê.

